Сіздерден жергілікті атқарушы органдарға  тұрғындар арасында кеңінен түсіндіру жұмыстарын жүргізу жөнінде тапсырма беруді сұраймыз
Астана, 19 қазан, Мәжіліс Үйі.

Мәжілісте Палата Спикері Нұрлан Нығматулиннің төрағалығымен өткен жалпы отырыста депутат Кәрібай Мұсырман Қазақстан Республикасы Премьер-Министрінің орынбасары – Ауыл шаруашылығы  министрі Асқар Мырзахметовке және Әділет министрі Марат Бекетаевқа депутаттық сауал жолдады.


«Еліміз өз Тәуелсіздігінің 25 жылы ішінде талай биік белестерді бағындырып, әлемдегі ең мықты дамыған отыз мемлекеттің қатарына қосылуды айқын мақсат етіп отырған қазіргі уақытта  Елбасы –Тұңғыш Президентіміз Н. Ә. Назарбаев қалаларымызбен қатар, алтын бесік – ауылдарымызды да  одан әрі көркейтуге зор көңіл бөліп отырғандығы белгілі. Алайда, осы орайда ауылдық жерлерде сонау кеңес заманынан бері толық шешімін таппай келе жатқан бір көкейкесті мәселе бар. Ол – бағусыз, қаңғырып жүретін малдардың көшелерді ластап, жасыл желекті басып-жаншып, отап, қоршауларды қиратып, жұртшылықтың ренішін туғызуы және жайқалып өсіп тұрған егінге  түсіп, шаруаларды шығынға батырып, шырылдатуы әлі де тыйылмай тұрғандығы. Ауыл шаруашылығы құрылымдарының басшылары  егіндіктерін бағусыз жүрген малдан қорғау үшін жаз бойы бірнеше күзетші ұстап, қосымша шығындануға мәжбүр. Бұған қоса, қараусыз малдар қараңғы түнде ауылдардың маңынан өтетін автомобиль жолдарына шығып кетіп, зардаптары ауыр жол-көлік оқиғаларына да себепші болып жүргендігі де жасырын емес.

Алайда, жергілікті билік органдары меншігіндегі малын дұрыс бақпайтын азаматтармен алдын алу жұмыстарын тиісті деңгейде жүргізіп отыр деу қиын. Өйткені, бізге келіп түскен хаттардан байқалғанындай, тіпті кейбір аудандық мәслихаттардың хатшылары, ауылдық округтердің әкімдері мен жергілікті полицияның учаскелік инспекторларының өздері де егінді бүлдірген бағусыз мал иелеріне «Әкімшілік құқық бұзушылық туралы» Қазақстан Республикасының Кодексінде қарастырылған әкімшілік ықпал ету шараларын біле бермейтін болып шықты. 
 
Сонымен қатар, қолданыстағы заңнамада ескерілмеген жайлар да бар. Мәселен, облыстық мәслихаттар бекіткен Жануарларды ұстау қағидаларында  елді мекендердің көшелерінде өсіп тұрған жасыл желекті жойып, гүлзарлар мен қоршауларды бүлдірген қараусыз мал иелеріне әкімшілік ықпал ету шаралары қарастырылмаған. Өйткені, «Әкімшілік құқық бұзушылық туралы» Қазақстан Республикасының Кодексінде мұндай келеңсіздікке жол берген мал иелеріне ешқандай әкімшілік ықпал ету шаралары белгіленбеген болып шықты. 


Сондықтан да жоғарыда айтылған келеңсіз құбылысты болдырмау мақсатында Сіздерден жергілікті атқарушы органдарға  тұрғындар арасында кеңінен түсіндіру жұмыстарын жүргізу жөнінде тапсырма беруді, сондай-ақ, «Әкімшілік құқық бұзушылық туралы» Қазақстан Республикасының Кодексіне көшелердегі жасыл желекті, гүлзарларды бүлдіріп, қоршауларды қирататын қараусыз ауыл шаруашылығы жануарларының иелеріне әкімшілік ықпал ету жөнінде тиісті толықтырулар енгізу мәселесін қарастыруды өтінеміз. Осындай шаралар азаматтардың құқықтық санасын қалыптастырып, алдын алу жұмыстарының тиімділігін арттыруға және, тұтастай алғанда, ауыл мәдениетін одан әрі көтеруге оң ықпалын тигізеді деп санаймыз.

(Сәуле Досжанова. Т.74-63-01. Ақпаратты ҚР Парламенті Мәжілісі Аппаратының  Баспасөз қызметі таратты.)
